Deall strwythurau rheoli ac adrodd mudiadau

Ydych chi'n ymwybodol o'r gwahanol fathau o strwythurau adrodd yn y Trydydd Sector?

Deall mudiadau, eu strwythurau a’u gwerthoedd
Gall strwythur mudiad ddibynnu ar ei faint, y sector neu'r is-sector y mae'n gweithredu ynddo, yr ardal ddaearyddol y mae'n ei wasanaethu, nifer y gweithwyr a'i lefel o adnoddau. Gall pwrpas a gwerthoedd y mudiad ddylanwadu ar ei strwythur hefyd. 
Mae strwythur mudiad yn cael effaith ar ddulliau cyfathrebu, y broses o wneud penderfyniadau, adrodd a llinellau atebolrwydd. 

Mathau nodweddiadol o strwythur

Hierarchaidd (pyramid) – mae hwn yn strwythur cyffredin 
mewn mudiadau mawr. Dyma'r math mwyaf traddodiadol o strwythur trefniadaeth. Mae’n rhaid i negeseuon cyfathrebu symud 
drwy sawl haen o reolaeth ac mae penderfyniadau’n symud i fyny ac i lawr y gadwyn. 

Y mathau hyn o fudiadau sydd â'r llinellau adrodd 
mwyaf strwythuredig. Mae rolau wedi'u diffinio'n glir ac mae pwerau 
gwneud penderfyniadau wedi’u nodi’n glir.
 
Fodd bynnag, y mudiadau hyn yn aml yw'r rhai arafaf i 
newid oherwydd bod llawer o haenau i fynd drwyddyn nhw cyn y gellir gwneud penderfyniadau a'u trosglwyddo i'r rhai y mae'r newidiadau yn effeithio arnynt. 
 
Pan fydd gan reolwyr nifer fawr o bobl sy’n adrodd yn uniongyrchol iddyn nhw, gall penderfyniadau wynebu rhwystrau, gan arafu gweithredu. Gall cyfathrebu llorweddol fod yn wael oherwydd bod y strwythur yn seiliedig ar gadwyn reoli fertigol.
 
Gellir trefnu swyddogaethau, adrannau a rhanbarthau daearyddol mewn strwythur hierarchaidd.   

Caiff mudiadau swyddogaethol eu rhannu yn ôl disgyblaethau neu swyddogaethau. Mae’r cydlynu’n digwydd drwy brotocolau y cytunwyd arnynt a chyfarfodydd rheolaidd rhwng y swyddogaethau. Mae'r strwythurau matrics hyn yn golygu bod gweithwyr yn aml yn cymryd cyfrifoldeb am ansawdd eu gwaith eu hunain. Oherwydd y ffordd mae prosiectau a gwasanaethau'n cael eu sefydlu, gallai gweithwyr gael eu hunain yn adrodd i fwy nag un rheolwr. Er enghraifft, gallai rhywun sydd â rôl dechnegol adrodd i bennaeth y swyddogaeth yn ogystal â'i reolwr llinell uniongyrchol ei hun. Gall y strwythur hwn fod yn heriol pan fydd mwy nag un unigolyn yn cymryd rhan mewn adolygiadau perfformiad neu wrth bennu allbynnau neu ganlyniadau prosiect. Efallai fod gan reolwr y prosiect ddisgwyliadau clir o'r gwaith sydd ei angen ar y prosiect, ond mai’r rheolwr sy’n cwblhau adolygiad perfformiad y gweithiwr. 









Strwythur llorweddol (gwastad) mudiad – mae hwn yn fudiad sydd â dim ond ychydig o haenau rheoli. Oherwydd y strwythur gwastad, mae gan weithwyr fwy o ddylanwad a phŵer i wneud penderfyniadau ac mae 
llai o ymyrraeth gan reolwyr. 

Bydd gweithwyr yn cael eu grymuso'n fwy ac yn aml yn datblygu'r mudiad ar y cyd. Gan amlaf, mae cyfathrebu a phenderfyniadau’n 
digwydd yn gynt mewn strwythurau gwastad. Mae gan 
strwythurau gwastad eu heriau; yn aml mae anawsterau os oes angen i rywun wneud penderfyniadau anodd sy'n effeithio ar y tîm. Gall hefyd fod llai o bobl i gynnig cefnogaeth reoli i weithwyr. 

Strwythur cangen neu adrannol – mae hwn yn strwythur cyffredin yn y Trydydd Sector. Efallai fod gan fudiad Bencadlys, ar lefel Genedlaethol neu Ranbarthol, gyda grwpiau llai (neu ganghennau) lleol sy'n atebol i'r Pencadlys. Gall canghennau fod yn atebol am bopeth a wnânt, neu gallan nhw fod yn lled-annibynnol – gan benderfynu ar eu blaenoriaethau lleol eu hunain ond eu bod yn gorfod cadw at safonau Cenedlaethol i allu parhau i ddefnyddio enw Brand y mudiad. Un fantais i'r strwythur hwn yw y gall canghennau ennyn ymgysylltiad a chefnogaeth o'u hardal leol, wrth fod yn rhan o strwythur cadarn, mwy. Fodd bynnag, yn aml gall tensiynau fodoli rhwng canghennau a'r Pencadlys.  




Gwneud penderfyniadau
Yn gyffredinol mae dau fath o drefn gwneud penderfyniadau mewn mudiad – o'r brig i lawr ac wedi'i ddatganoli. Mae gwneud penderfyniadau o'r brig i lawr yn aml yn digwydd mewn mudiad â hierarchaeth neu byramid, ac mae datganoli yn aml yn digwydd mewn strwythurau mwy gwastad. Mae gwneud penderfyniadau o'r brig i lawr yn cadw'r rheolaeth ar y brig, ond mae gwneud penderfyniadau datganoledig yn fwy grymusol ac yn rhannu rheolaeth drwy'r mudiad. Efallai y bydd gan strwythurau cangen gymysgedd o benderfyniadau o'r brig i lawr o'r Pencadlys, gyda rhywfaint o bŵer datganoledig a gwneud penderfyniadau ar lefel cangen. 
Wrth i fudiadau dyfu, maent yn aml yn dod yn fwy ffurfiol yn eu strwythur gwneud penderfyniadau. 
Adrodd
Bydd y math o strwythur trefniadaeth yn dylanwadu ar sut, a phwy, rydyn ni’n adrodd iddyn nhw. Mae deall y strwythur adrodd yn gwella cyfathrebu ac atebolrwydd. Mae'n bwysig bod pob gweithiwr yn deall ei rôl yn y mudiad a sut ac i bwy maen nhw'n adrodd; mae hyn yn helpu o ran gwneud penderfyniadau, monitro ac adrodd. 
Mae strwythur adrodd y mudiad yn aml yn cael ei nodi yn ei siart trefniadaeth. 
Gall nifer o strwythurau adrodd ffurfiol ac anffurfiol fodoli mewn mudiad. Er enghraifft, rydyn ni’n aml yn dod o hyd i strwythur mecanistig mewn mudiad traddodiadol, o'r brig i lawr, ond mae strwythur mwy anffurfiol yn galw am ddull mwy cydweithredol a hyblyg o ran gweithio a chyflawni prosiectau. 
Yn gyffredinol, mae mudiadau hierarchaidd yn dilyn trefn cadwyn o orchmynion gyda gweithwyr yn adrodd i reolwr uwch eu pennau. Gall hyn fod yn fiwrocrataidd ac yn fwy strwythuredig a ffurfiol ei natur. Mewn mudiadau mwy gwastad, mae adrodd llorweddol yn datblygu perthnasoedd rhwng cyfoedion. 

